
Dashashloki Stavaraja

દશશ્લોકીસ્તવરાજઃ

યો દેવઃ પ્રથમો વિધીશહરિમુખ્યાનાં પુરો નાકિનાં
યઃ શુણ્ડાપરિશોભિલમ્બિજઠરો યો નાલિકેરપ્રિયઃ ।

મૂલાધારચતુર્દલાબ્જવિલસચ્છ્રીવલ્લભાનાયકો
વિઘ્નાન્ નો વિધુનોતુ મોદકકૃતાનન્દઃ સ વિઘ્નેશ્વરઃ॥ ૧॥

યઃ શૂરં સિંહવક્ત્રં   નિખિલસુરરિપું તારકં ચાપિ યુદ્ધે
સંહૃત્યાશેષદેવાનપરિમિતકૃપાપૂર્ણદૃષ્ટ્યા જુગોપ ।

સાક્ષાચ્છ્રીશિવશક્ત્યભિન્નમહસા  સઞ્જામૂર્ત્યુજ્જ્વલઃ
સોઽસ્માન્ પાતુ ષડાનનઃ પ્રતિદિનં નાનાવિપદ્વૃન્દતઃ ॥ ૨॥

ભ્રાજદ્રત્નમયાકૃતેરિહ મહામેરોઃ સમન્તાત્ સદા
પ્રાદક્ષિણ્યવશાત્ તમઃ પરિહરન્ યઃ પાતિ લોકાનિમાન્ ।

તેજોરાશિરપારભૂરિકરુણશ્છન્દોમયો ભાસ્કરઃ
સોઽસ્માન્ પાતુ વિધૂય રોગમખિલં છાયાવિલાસપ્રિયઃ॥ ૩॥

ધનુર્બાણૌ વજ્રાયુધમપિ કરાબ્જૈરનુદિનં
ચતુર્ભિર્ભૂષાઢ્યૈઃ   સ્રવદમૃતસમ્પૂર્ણકલશમ્ ।

વહન્તં શુભ્રાભં વિધિહરિગિરીશાત્મકતનું
ભજેઽહં કલ્પદ્રુ હૃદિ નિજપરાનન્દજનકમ્॥ ૪॥

શઙ્ખં ચક્રમથાઙ્કુશં ચ દધતીં  ભ્રાજત્કપાલં ચતુ-
ર્બાહ્વગ્રૈઃ શરદિન્દુકુન્દધવલાં  મર્ત્યાનનાં સુન્દરીમ્ ।

નાનારત્નવિભૂષણામ્બરધરાં સઞ્ચિન્તકાનાં નૃણા-
મિચ્છાકામફલપ્રદાં ભગવતીં  શ્રીકામધેનું ભજે॥ ૫॥

શ્રીમત્કલ્પકશાખિમૂલવિલસચ્છ્રીકામધેન્વન્તિકે
શ્રીમચ્છેષફણાસહસ્રમણિભિર્ભાસ્વત્તનોઃ શાર્ઙ્ગિણઃ  ।

યા વક્ષઃસ્થલવાસિની ભગવતી સૌદામિનીવાભ્રગા
નિત્યં ભાતિ મમાલયે વસતુ સા ક્ષીરાબ્ધિકન્યાન્વહમ્॥ ૬॥

પઞ્ચાશદ્વર્ણરૂપા નિખિલનિગમશાસ્ત્રાદિવિદ્યાસ્વરૂપા
સાક્ષાચ્છ્રીચતુરાનનાઙ્કનિલયા  યા જ્ઞપ્તિમાત્રાત્મિકા ।

શુભ્રાઙ્ગી  સિતવસ્ત્રપુષ્પવિલસન્મૂર્તિર્મદીયે   સદા
જિહ્વાગ્રેઽસ્તુ સરસ્વતી ભગવતી સા પુસ્તકાદ્યુજ્જ્વલા॥ ૭॥

યા સૃષ્ટ્યાદિકપઞ્ચકૃત્યનિરતસ્યાર્ધેન્દુચૂડામણેઃ
સાહાય્યં કુરુતે સદાપિ યુવતિર્ભ્રાજત્કપર્દામલા ।

સા ગૌરી પરસચ્ચિદાત્મકતનુચ્છાયોત્થવિશ્વાકૃતિઃ
સૂર્યેન્દ્રગ્નિવિલોચના વસતુ મે હૃત્પુણ્ડરીકાન્તરે॥ ૮॥

સ્વાભિન્નાત્મકમાયયા શબલિતો યો બ્રહ્મવિષ્ણ્વીશતા-
માસાદ્યાથ ગુણત્રયાત્મકમહાલીલાવિભૂત્યા મુહુઃ  ।

સૃષ્ટ્વૈતત્ પરિપાલ્ય કૃત્સ્નમુપસંહૃત્યાવસાને જગત્
સ્વીયેઽચિન્ત્યમહિમ્નિ સુસ્થિતતનુઃ પાયાદપાયાત્ સ મામ્॥ ૯॥

યત્ સચ્ચિત્સુખરૂપમદ્વયમનાસક્તં મૃષામાત્રકે
વિશ્વેઽસ્મિન્નબુધૈરશાસ્ત્રગુરુભિર્ભ્રાન્ત્યા સમૂરીકૃતે ।

તત્ સાક્ષાત્ પરતત્ત્વસાન્જ્ઞકમખણ્ડાનન્દપીયૂષનિઃ-
ષ્યન્દૈકાકૃતિ  વસ્તુ મેઽસ્તુ સતતં પ્રત્યઙ્મુખે ચેતસિ॥ ૧૦॥

સ્વાભીષ્ટદેવતાવર્ગસ્તુતિધ્યાનસ્વરૂપિણીમ્ ।
દશશ્લોકીમિમાં વીક્ષ્ય સન્તઃ કુર્વન્ત્વનુગ્રહમ્॥ ૧૧॥
ઇતિ શ્રીદશશ્લોકીસ્તવરાજઃ સમાપ્તઃ ।
દશશ્લોકી સ્તવરાજાભિપ્રાયસારસર્વસ્વમપિ સઙ્ગૃહ્યૈકશ્લોકેનોચ્યતે -
ચિન્તાયા મણિરૂપતામુપગતો યે યોગિનાં બ્રહ્મના-
ડ્યુન્મેષે સતિ સદ્ગુરૂદિતરહસ્યાર્થોપદેશાદિભિઃ ।
ભોગાસક્તિમતાં ચ ચિન્તિતમનોભાવાર્થદાયી ચ યઃ
સોઽગ્રે મેઽસ્ત્વિહ ભોગમોક્ષફલદશ્ચિન્તામણિશ્ચિન્મયઃ॥
સ્તોત્રસમુચ્ચયઃ ૨ (૯૩)

